Nafarroako Parlamentuko Mahaiak, 2012ko azaroaren 12an egindako bilkuran, erabaki hau hartu zuen, besteak beste:

Nafarroako Foru Eraentza Berrezarri eta Hobetzeari buruzko Lege Organikoaren 19.1.a) artikuluak aitortzen dion legegintzarako ekimena erabiliz, Nafarroako Gobernuak, 2012ko urriaren 31n hartutako erabakiaren bidez, Nafarroako Toki Ogasunei buruzko martxoaren 10eko 2/1995 Foru Legea aldatzen duen Foru Lege proiektua igorri du Nafarroako Parlamentura.

Hori horrela, Legebiltzarreko Erregelamenduko 127., 152.1 eta 153. artikuluetan ezarritakoarekin bat, Eledunen Batzarrari entzun ondoren, hona ERABAKIA:

1. Xedatzea Nafarroako Toki Ogasunei buruzko martxoaren 10eko 2/1995 Foru Legea aldatzen duen Foru Lege proiektua prozedura arruntari jarraikiz izapidetuko dela, Erregelamenduko 152. eta 153. artikuluetan ezarritako berezitasunak kontuan hartuta.

2. Proiektu horretaz irizpena emateko ahalmena Ekonomia, Ogasun, Industria eta Enplegu Batzordearen esku uztea.

3. Nafarroako Parlamentuko Aldizkari Ofizialean argitara dadin agintzea.

Proiektua argitaratzen denean, hamabost egun balioduneko epea hasiko da eta 2012ko abenduaren 13an, eguerdiko hamabietan, bukatuko da. Epe horretan, Erregelamenduko 128. artikuluan ezarritakoarekin bat, parlamentu-taldeek eta foru parlamentariek zuzenketak aurkeztu ahalko dizkiote proiektuari.

ZIOEN AZALPENA

Foru lege proiektu honen xedea da Nafarroako Toki Ogasunei buruzko martxoaren 10eko 2/1995 Foru Legea aldatzea, eta horren zenbait alderdi azpimarratzea.

Apirilaren 6ko 7/2010 Foru Legeak Nafarroako Toki Administrazioari buruzko uztailaren 2ko 6/1990 Foru Legea aldatu zuen, barne merkatuko zerbitzuei buruzko 2006/123/EE Zuzentaraura egokitzeko, eta jarduera pribatuko esku-hartze administratiboen artean sartu zituen aurretiazko komunikazioa edo erantzukizuneko aitorpenaren aurkezpena eta jarduera hasitakoan kontrolak egitea.

Zenbait zerga aldatu eta beste tributu-neurri batzuk hartzeko abenduaren 28ko 20/2011 Foru Legearen bidez, lehenago “Establezimenduentzako irekitze eta jarduera lizentziak ematea” kargatzen zituen tasa aldatu zen, eta “aldez aurreko baimenik edo kontrolik behar ez duten jardueren kasuan baldintzak betetzen direla egiaztatzeko jarduketak egitea” kargatzera pasa zen.

Merkataritza eta zenbait zerbitzu liberalizatzeko premiazko neurriei buruzko maiatzaren 25eko 19/2012 Errege Lege Dekretuaren bidez, aurretiazko baimenaren ordez, erantzukizuneko aitorpenean edo aurretiazko komunikazioan oinarritutako osteko kontrol-araubidea ezarri zen.

Merkataritza sustatzeko neurriok Nafarroako Toki Ogasunei buruzko martxoaren 10eko 2/1995 Foru Legean sartuta, bidezko da, lehenik, hirigintzako eta establezimenduak irekitzeko lizentziak ematea kargatzen duten tasen zergapeko egitatea aldatzea, kontrolerako jarduera administratiboak ere har ditzan, lizentziaren ordez erantzukizuneko aitorpena edo aurretiazko komunikazioa eskatzen direnean.

Eraikuntza, Instalazio eta Obren gaineko Zerga ere ukitzen dute liberalizazio-neurriok, eta 2/1995 Foru Legeko zergapeko egitateari, subjektu pasiboei eta zergaren kudeaketari buruzko manuak aldatzen dituzte.

Zergapeko egitateari gehitu zaio erantzukizuneko aitorpena edo aurretiazko komunikazioa aurkeztea eskatzen duen edozein eraikuntza, instalazio edo obra egitea.

Eraikuntza subjektu pasibo zergadunak egiten ez duenean, zergadunaren ordezko izanen dira beharrezko erantzukizuneko aitorpenak edo aurretiazko komunikazioak aurkezten dituztenak.

Kudeaketa fasean behin-behineko likidazioa egitea aurreikusten da, baita erantzukizuneko aitorpena edo aurretiazko komunikazioa aurkezten denean ere.

Azkenik, errepideak, bideak, lur gaineko bestelako bideak eta ur jabari publikoko ondasunak, betiere erabilera edo aprobetxamendu publiko eta doakoa dutenak, Lurraren Kontribuzioari lotzetik libre uzten dituen manua aldatzearen xedea da behin betiko erabakitzea hainbeste eztabaida eta justizia auzitegien erabakien interpretazio ezberdinak sortu dituen auzia.

Eztabaidatutako gaia honetan oinarritu da: zer zentzu eman beharko litzaiokeen “aprobetxamendu publiko eta doakoa” terminoari, azpiegiturak “itzalpeko bidesaria” izenekoaren bidez ustiatzen direnean, hau da, erabiltzaileak zuzenean ordaindu ordez, ordainketa zeharka egiten denean, Administrazioak enpresa emakida-hartzaileari ordaintzen dion kanonaren bidez.

Bada, arauak ezarri du, halakoetan, errepideak, bideak, eta abar Lurraren Kontribuzioari lotzetik libre uztea, aprobetxamendu horrek erabiltzaileentzat doakoa izan behar duelako.

Nafarroako Parlamentuaren Erregelamenduaren Testu Bateratuaren 152. eta 153. artikuluetan ezarritakoari jarraikiz, Foru Lege proiektu honek gehiengo absolutua behar du onetsi ahal izateko.

Artikulu bakarra. 2013ko urtarrilaren 1etik aurrerako ondorioekin, Nafarroako Toki Ogasunei buruzko martxoaren 10eko 2/1995 Foru Legearen manu hauek honela geratuko dira idatzita:

Bat. 100.5.h) artikulua.

“Zoruari eta hirigintza antolamenduari buruzko legeek eskatzen dituzten hirigintza lizentziak ematea, edo kontrolerako jarduera administratiboak egitea, lizentzia eskatu ordez erantzukizuneko aitorpena edo aurretiazko komunikazioa eskatzen denean.”

Bi. 100.5.i) artikulua.

“Establezimenduentzako irekitze lizentziak ematea, edo kontrolerako jarduera administratiboak egitea, lizentzia eskatu ordez erantzukizuneko aitorpena edo aurretiazko komunikazioa eskatzen denean.”

Hiru. 106. artikulua.

“106. artikulua.

Jabari publikoaren erabilera pribatibo edo aprobetxamendu bereziagatik edo zerbitzu berriak osorik edo partez finantzatzeko tasak ezartzeko erabakiak, txosten tekniko-ekonomikoak oinarri direla hartu beharko dira, zeinetan agerian jarriko baita merkatuko balioa edo aurreikus dakiekeen estaldura, kasuan kasu.

Ez da aurreko lerroaldean aipatzen den txosten tekniko-ekonomikorik beharko, errebalorizazio edo eguneratze orokorren ondoriozko erabakiak hartzen direnean, ez eta tasen zenbatekoa murrizten denean ere, salbu eta dagokion zerbitzuko kostuaren murrizketa handia denean.”

Lau. 134.3.a) artikulua.

“a) Errepideak, bideak, lur gaineko bestelako bideak eta ur jabari publikoko ondasunak, betiere erabiltzaileentzat aprobetxamendu publiko eta doakoa baldin badute.”

Bost. 167. artikulua.

“167. artikulua.

Eraikuntza, Instalazio eta Obren gaineko Zerga zeharkako zerga da eta haren zergapeko egitatea udal mugapeko edozein eraikuntza, instalazio edo obra egiteak sorrarazten du, horretarako behar den obra edo hirigintza lizentzia edukitzea nahitaezko baldintza bada, lizentzia hori erdietsia izanik ala izan gabe, edo erantzukizuneko aitorpena edo aurretiazko komunikazioa aurkeztea nahitaezko baldintza bada, betiere lizentzia ematea, hura emateko txostena, Toki Administrazioari buruzko uztailaren 2ko 6/1990 Foru Legearen 39. artikuluan xedatutakoaren araberakoa, edo kontrol-jarduera badagokio zerga ezartzen duen udalari.”

Sei. 169. artikulua.

“169. artikulua.

1. Zerga honen subjektu pasibo dira, zergadun gisa, Tributuei buruzko abenduaren 14ko 13/2000 Foru Lege Orokorraren 25. artikuluan aipatzen diren pertsona fisikoak, pertsona juridikoak edo entitateak, eraikuntzaren, instalazioaren edo obraren jabe direnak, haiek kokatuta dauden higiezinaren jabe izanik ala izan gabe.

Aurreko lerroaldeko ondorioetarako, eraikuntzaren, instalazioaren edo obraren jabe izanen da haiek egiteak dakartzaten gastuak edo kostua bere gain hartzen duenak.

2. Eraikuntza, instalazioa edo obra subjektu pasibo zergadunak egiten ez duenean, zergadunaren ordezko subjektu pasibo izanen dira dagozkion lizentziak eskatu, dagozkion erantzukizuneko aitorpenak edo aurretiazko komunikazioak aurkeztu, edo eraikuntzak, instalazioak edo obrak egiten dituztenak.

Ordezkoak zergadunari eskatzen ahalko dio ordaindutako tributu-kuotaren zenbatekoa.”

Zazpi. 171.1. artikulua.

“1. Aginduzko lizentzia ematen denean, erantzukizuneko aitorpena edo aurretiazko komunikazioa aurkezten denean, edo, lizentzia eskatu, eman edo ukatu edota erantzukizuneko aitorpena edo aurretiazko komunikazioa aurkeztu baino lehen, eraikuntza, instalazioa edo obra hasi bada, konturako behin-behineko likidazioa eginen da, eta honela zehaztuko da zerga-oinarria:

a) Interesdunek aurkeztutako aurrekontua aintzat hartuta, betiere dagokion elkargo ofizialak ikus-onetsia, aginduzko betebeharra denean.

b) Zerga ordenantzak hala aurreikusten duenean, hartan ezartzen diren indize edo moduluak aintzat hartuz.”

Azken xedapen bakarra. Indarra hartzea.

Foru lege honek Nafarroako Aldizkari Ofizialean argitaratu eta biharamunean hartuko du indarra, legean berean aurreikusitako ondorioekin.

